
ޤަލަމް މެދުވެރިކުރައްވައި އިންސާނާއަށް / އޭނާ ނުދަންނަ ތަކެތި / އުނގަންނައި ދެއްވި މާތްﷲ ސުބުޙާނަހޫ ވަތަޢާލާއަށް / ޙަމްދުކުރަން. މުޅި ރޭ އަޅުކަން ކުރުމަށް ވުރެ،/ މީހަކަށް ހެޔޮ އެއްޗެއް އުނގަންނައި ދިނުމުގެ ހެޔޮކަން / ބޮޑުކަމުގައި ޙަދީޡް ކުރެއްވި / އިތުރު މުޙަންމަދު ގެފާނަށް ޞަލަވާތާއި ސަލާމް ލެއްވުން އެދި / ދުޢާ ކުރަން. 
މިއުފާވެރި ރޭގެ ޝަރަފުވެރި މެހެމާނު އަދި / ދިވެހިރާއްޖޭގެ ރައީސުލްޖުމްހޫރިއްޔާގެ ނާއިބު / ޑޮކްޓަރ މުޙަންމަދު ވަޙީދު ޙަސަން މަނިކު، އެކިއެކި ހައިސިއްޔަތުން / މި ޖަލްސާ ޒީނަތްތެރިކޮށްދެއްވާ ވަޒީރުން، އެހެނިހެން ޢިއްޒަތްތެރި މެހެމާނުން، ބެލެނިވެރިން، އަދި އެބަޔަކަށް މާތްކޮށް ހިތުމުގެ ގޮތުން / މި ޖަލްސާ ބޭއްވޭ ދަސްވެނިން. // ޓީވީ މެދުވެރިކޮށް މި ޖަލްސާ ބައްލަވަމުން ގެންދަވާ ހުރިހާ ބޭފުޅުން.
އައްސަލާމް ޢަލައިކުމް.
މި އުފާވެރިރޭ، މި ހަނދާން ހުންނަނިވި ޖަލްސާ ނިމިގެންދާއިރު، އަޅުގަނޑަށް ވެސް ތިޔަ ބޭފުޅުންނާ / އަދި މީޑިއާ މެދުވެރިކޮށް ހުރިހާ ދިވެހީންނާ / މުޚާޠަބު ކޮށްލާނޭ ފުރުސަތު ދެއްވި ކަމަށްޓަކައި، ޖަލްސާ އިންތިޒާމް ކުރެއްވި ފަރާތްތަކަށް / ޝުކުރު ދަންނަވަން. އަދި ހަމަ މި ފުރުޞަތުގައި / ތިޔަ ބޭފުޅުން ތިޔަ ދެއްވަމުންދާ ސަމާލުކަން ކުޑަވެދާނެ ވަރަށް / އަޅުގަނޑުގެ ވާހަކަ ދިގުނުކުރާނޭ ކަމަށް / ވަޢުދުވަން. 
އާދެ! އަޅުގަނޑުގެ ވެސް އެންމެ ފުރަތަމަ އުފަލެއް ކަމުގައި ދެކެނީ / މިއަދު ދަސްވެނިވާ ހުރިހާ ދަރިވަރުންނަށް އެދަރިވަރުންގެ ހީވާގި މަސައްކަތަށާއި ހޯދި ކާމިޔާބަށް / މަރްޙަބާ ދެންނެވުން. އެކުދިންގެ ކިޔެވުމަށް ތަފާތު ގޮތްގޮތުން ވާގިވެރިވި ހުރިހާ ފަރާތްތަކަށް، ޚާއްޞަކޮށް އެކުދިންގެ މައިންބަފައިންނަށް / ވަރަށް އިޙްލާޞްތެރި ތަހުނިޔާއެއް ދަންނަވަން. ދަސްވެނިވުމުގެ އިޙްތިފާލާ ހަަމައަށް / ދަރިވަރުން ގެނެސްދެއްވި މުދައްރިސުންނަށް / ޢަމަލީ ތަމްރީނުގައި އެހީތެރިވެ ދެއްވި ކުންފުނިތަކާއި ހޮސްޕިޓަލްތަކާއި ކޯޓުތަކާއި ކާރުޚާނާތަކަށް / ވަރަށް އިޚްލާޞްތެރި ޝުކުރެއް ދަންނަވަން.
ޖަލްސާގެ އެންމެހާ ހާޒިރީން.
މިރޭ، މި ތޮއްޖެހިފައިވާ މާލަމުގެ އެތަން މިތަނުން ފެންނަމުން އެދާ މޫނުތަކުން / ހާމަވަމުންދާ ހިތްހަމަޖެހުމާއި އުޖާލާ ކަމުގެ އެއް ސިއްރަކީ / މިރޭގެ ޝަރަފުވެރި މެހެމާނުކަން ކަށަވަރު. ސަރުކާރުގެ ހިންގެވުމުގައި ވަރަށް އަވަދިނެތި އުޅުއްވަމުން ވެސް، މި ޖަލްސާއަށްޓަކައި / މަސައްކަތްޕުޅު ހުއްޓަވާލައްވައި / ވަޑައިގެން ދެއްވި ކަމީ، ވައިސް ޕްރެޒިޑެންޓްގެ ހިތްޕުޅުގައި މަތީ ތަޢުލީމަށް އޮންނަ މަތިވެރި ޤަދަރު ދައްކުވައިދޭ ހެއްކެއް. ޑރ މުހަންމަދު ވަޙީދު ޙަސަން މަނިކަކީ، އަޅުގަނޑުގެ ކުރިން ވާހަކަފުޅު ދެއްކެވި / ކޮލެޖްގެ ވައިސް ރެކްޓަރ ޙުސެން ޙަލީމް ފާހަގަ ކުރެއްވި ފަދައިން، ތަޢުލީމީ ދާއިރާއަށް ވަރަށް ދޮށީ ބޭފުޅެއް. މިފަދަ މުހިންމު ޖަލްސާއަކަށް ވަރަށް އެކަށީގެންވާ މެހެމާނެއް. އެމަނިކުފާނު މިޖަލްސާގައި ބައިވެރިވެވަޑައިގެން ދެއްވާ ކަމަށްޓަަކައި، ދަރިވަރުންނާއި ބެލެނިވެރިންގެ ނަމުގައި، މުވައްްޒަފުންނާއި މެހެމާނުންގެ ނަމުގައި، ފަށްފަށުން ޝުކުރު ދަންނަވަން.
އެންމެހާ ހާޒިރީން.
މިއަންނަ އަހަރު މި ދަސްވެނިވުން ބާއްވާނަމަ، އަޅުގަނޑުމެން އިޙްތިފާލު ކުރަމުންދާނީ ދިވެހިރާއްޖޭގެ ޤައުމީ ޔުނިވަރސިޓީގެ ފުރަތަމަ ދަސްވެނިވުން. /// އާދެ! މޯލްޑިވްްސް ކޮލެޖް އޮފް ހަޔަރ އެޑިޔުކޭޝަން ވަނީ އައު ފަތިހަކަށް އަލިވިލުމުގެ މަގުމަތީގައި. ޔުނިވަރސިޓީ އާބެހޭ ބިލް މިހާރުވަނީ ރައްޔިތުންގެ މަޖިލިހަށް ހުށަހެޅިފައި. އިރާދަ ކުރެއްވިއްޔާ އަންނަ އަހަރު އެންމެ ފުރަތަމަ ދައުރުގައި މި ބިލް ފާސްވެގެން ދާނެ. މިކަމުގެ ސަބަބުން، ދިވެހިރާއްޖޭގައި މަތީ ތަޢުލީމާއި ތަމްރީނު ފުޅާކުރުމަށް އިތުރު ފުރުޞަތުތަކެއް ފަހިވެގެން ދާނެ. ހިންގުމުގައި މިހާރު ދިމާވާ ދަތިތައް ލުއިވެގެން ދާނެ، ޤާބިލް މުދައްރިސުން ވަޒީފާ އަށް ގެނައުމުގެ މަގު ފަހިވެގެން ދާނެ. ޤައުމާއިގެން ކުރިއަށް ހިނގާނެ / އައު ޒުވާނުންތަކެއް އުފެދިގެން އަންނާނެ. ///
އަޅުގަނޑު ކުރިން ތިޔަބޭފުޅުންނަށް ދަންނަވާލައިފައިވާނޭ ފަދައިން، އަޅުގަނޑުގެ ޚިޔާލަކީ ދިވެހިރާއްޖޭގެ ފުރަތަމަ ޔުނިވަރސިޓީގެ ފެކަލްޓީއެއްގެ ގޮތުގައި ކުއްލިޔަތުއްދިރާސާތިލް އިސްލާމިއްޔާ ހިމެނިގެން ދިއުން. މިކަމުގެ ސަބަބުން، އެ ކުއްލިއްޔާގެ ހިންގުމަށް ހެޔޮ އަސަރުތަކެއް ކުރާނެ. ހިންގުމުގެ އުޞޫލުތައް ދެތަނުގެ މެދުގައި އެއްގޮތްވެގެން ދާނެ. މުވައްޒަފުންނާއި ތަކެތީގެ ވަސީލަތްތައް ޙިއްޞާ ކުރުމަށް މަގު ފަހިވެގެން ދާނެ. ނަތީޖާއަކަށްވާނީ ރައްޔިތުންނަށް ލިބޭ ޚިދުމަތުގެ ފެންވަރު މަތިވެގެން ދިއުން. އަދި ރާއްޖެތެރޭގެ ކެމްޕަސްތަކުން ވެސް  ކުއްލިއްޔަތުއް ދިރާސާތިލް އިސްލާމިއްޔާގެ ޚިދުމަތްތައް ހޯދުމުގެ މަގު ރައްޔިތުންނަށް ތަނަވަސް ވެގެން ދިއުން. 
އަޅުގަނޑު ފާހަގަކޮށްލަން ބޭނުން އަނެއް ކަމަކީ މިކަމުގެ ސަބަބުން، އިޤްތިޞާދީގޮތުން ދަތި މިދުވަސްވަރުގައި، ޚަރަދުތައް ކުޑަވެގެން ދާނެކަން. ޔުނިވަރސިޓީއާބެހޭ ބިލް އެކުލަވާލައިފައިވަނީ އެއް ފަރާތަކަށް ވެސް ގެއްލުމެއް ނުވާ، ދެފަރާތަށް ފައިދާ ހުރި މި އެއްބައިވުމަށް މަގުފަހިވާ ގޮތަށް.///
އެންމެހާ ހާޒިރީން.
ޤައުމެއްގެ ތަރައްޤީގައި، މަސައްކަތްތެރިންނަކީ އެންމެ މުހިންމު އެއް ރައުސްމާލު. މަސައްކަތްތެރިކަން އާލާކުރުމުގައި، މަސައްކަތަށް ޒުވާނުން ހިތް ޖެއްސުމުގައި، ކުރީގެ ސަރުކާރުންވަނީ އިހުމާލު ވެފައި. އަޅުގަނޑު މިދެންނެވި ބަހުގެ ހެއްކަކީ ތަފާތު މަސައްކަތްތަކުގައި އުޅޭ  މަތީ ޢަދަދުތަކުގެ ބިދޭސީން. އަދި މިއަދަދާގާތްކުރާ މަސައްކަތެއް ނުކޮށް އުޅޭ ޒުވާނުން. 
ދިވެހިރާއްޖޭގެ މާޒީގެ ފަޚުރެއްކަމުގައިވި ދިވެހި މަސައްކަތްތެރިކަމާއި ފަންނުވެރިކަން އާލާ ކުރުމަށްޓަކައި / ހަރުދަނާ ފިޔަވަޅުތަކެއް އެޅުމަށް އަޅުގަނޑު ޤަޞްދުކުރަން. މިގޮތުން، މަސައްކަތްތެރިކަމަށް މަދްރަސާގެ ދެވޭ ސަމާލުކަން އިތުރުކުރާނަން. މަސައްކަތްތެރިކަން އާލާ ކުރެވޭނީ އެއީ ރައްޔިތުން ބަލައިގަންނަ ޤަދަރުވެރިކަމަކަށް ވެގެން. އަބުރުވެރި ދިރިއުޅުމެއް އުޅެވޭފަދަ އާމްދަނީއެއް ލިބޭ ކަމަކަށް ހަދައިގެން. މަސައްކަތްތެރިކަމުގެ ތަމްރީނު ދިނުމަށް ޚާއްޞަ މަރުކަޒެއް ޤާއިމްކުރުމަށް /މިހާރުގެ ސަރުކާރުންވަނީ ވަޢުދު ވެފައި. މިކަން ތަންފީޒުކުރަން އަޅުގަނޑު ޤަޞްދުކޮށްފައިވަނީ ޙާއްޞަ ކޮލެޖެއް ޤާއިމްކޮށްގެން. ދިވެހިރާއްޖޭގެ ޤައުމީ ޔުނިވަރސިޓީގެ ބައެއްގެ ގޮތުގައި މިކޮލެޖް ޤާއިމްކޮށްގެން.// މިކަމުގައި އެތައް ފައިދާތަކެއްވޭ. ކުރިން ދެންނެވިހެން އިންސާނީ އަދި އެހެނިހެން ވަސީލަތްތަކަކީ ޔުނިވަރސިޓީއަކަށް ވެސް އަދި މަސައްކަތްތެރިކަމުގެ ތަމްރީނުދޭ މަރުކަޒަކަށްވެސް ޙިއްޞާ ކުރެވޭނޭ ތަކެތި. މިހާރުވެސް ކޮލެޖުން ފަންސާހަަށްވުރެ ގިނަ މަސައްކަތްތެރިކަމުގެ ކޯސް ހިންގާ. ވޮކޭޝަނަލް ޓްރޭނިންގ މަރުކަޒުތައް މިހާރުވެސް ކޮލެޖްގައި އެބަހުރި. އެހެންކަމުން، ޔުނިވަރސިޓީގެ އޮނިގަނޑުގެ ދަށުގައި ޚާއްޞަ ވޮކޭޝަނަލް ޓްރޭނިންގ މަރުކަޒެއް ޤާއިމްކުރުމަކީ އެކަމުގައި ރައްޔިތުންނަށް އެންމެ ފައިދާ ހުރި ގޮތް. އަދި އެތަނުން ކިޔަވާ ދަރިވަރުންނަށްވެސް އެންމެ ފައިދާހުރިގޮތް. އިރާދަ ކުރެއްވިޔާ މިކަންވެސް މާ ލަހެއްނުވެ ތަންފީޒު ކުރާނަން.
އާދެ! މިރެއަކީ 715 ކުދިން ކޮލެޖުން ދަސްވެނިވާ ޚާއްޞަ ރެއެއް. އަޅުގަނޑު އެދެނީ މި 715 ކުދިންނަކީ، ދިވެހިރާއްޖޭގެ ރައްޔިތުންނަށް ހެޔޮގޮތްތައް ހޯދާދިނުމަށް މަސައްކަތް ކުރާ، ޤައުމީ މަޞްލަޙަތު ކުރިއަށް ނެރޭ 715 ތޫނުފިލި ސިކުޑިކަމަށް ވުމަށް. ތަރައްޤީގެ އައު މަންޒިލްތަކަކަށް ރާއްޖެ ގެންގޮސްދޭނޭ މުރާލި 1430 އަތްކަމަށް ވުމަށް.
އައްސަލާމް ޢަލައިކުމް.
Written for Mustafa Lutfi, then the Minister of Education








